Həsənbəy Zərdabi
Qarışqaların evi

                            Qarışqa dostluğu

     Elə vaxt olur ki, görürsən qarışqanın biri bütün günü gəzdi, amma əlinə heç nə kecmədi. Yuvaya dən daşımaq cəhənnəm, az qala özü acından öləcəkdi. Belə vaxtlarda qarışqa dən daşıyan yoldaşlarına yaxınlaşıb bığını onun bığına sürtür və öz dilində ac olduğunu söyləyir. Dən aparan qarışqa isə o saat apardığı azuqəni ona verib özü azuqə tapmağa  gedir.

     Bu dostluq insanlar üçün də nümunə ola bilər.

Qarışqalar niyə azmır?

     Səni yəqin ki, belə bir sual düşündürür. Axı bir də görürsən ki, qarışqa uzun bir səfərə çıxdı. Bəs geri qayıdanda necə olur ki, başqa səmtə getmir?

     Bunun səbəbi qarışqaların iy bilməsidir. Bir yana gedəndə qarışqanın öz ləpirinin iyi yolda qalır. Yuvaya qayıdanda həmin iyi tutub gedirlər və heç zaman da azmırlar.

    Əgər müşahidə üçün qarışqanın kecdiyi yoldan torpağın bir hissəsini götürüb qırağa atsan, o həmin yerəcən gələcək və sonra öz ləpirinin iyini axtaracaq. Tapandan sonra başlayacaq getməyə.

Qarışqaların evi

     Hə, sizə qarışqaların evindən danışım. Siz qarışqa yuvasını görmüsünüz. Amma heç ağlınıza da gəlmir ki, yerin altında onların az qala qırx mərtəbəli evləri olur. Qətiyyən təəccüblənməyin. Qarışqalar evlərini özləri tikir. Özü də bilirsiniz nə zaman? Yağışlı havalarda. Axı onların evi yalnız tağbəndlərdən ibarət olur. Yəni bu boyda evin tikilməsində qarışqalar bir dənə də ağac və ya taxtadan istifadə etmirlər.

    Qoy burasını lap ətraflı təsvir edim. Elə ki çöldə yağış yağdı və torpaq islandı, bənnalar başlayırlar işə. Onlar yerin altında əvvəlcədən düzəltdikləri böyük meydanda birinci mərtəbənin evlərini tikməyə başlayırlar. Fəhlələr ağızlarında gətirdikləri palçığı səliqə ilə yumrulayıb kərpic şəklinə salır, bənnalar isə həmin kərpicləri səliqə ilə bir-birinin üstünə qoyur, əyriliyini, düzlüyünü bığları ilə yoxlayırlar. Əgər balaca bir əyrilik hiss eləsələr, o saat ayaqları ilə onu düzəldirlər. Otaqların böyüyü də olur, balacası da. Hər otaq da bir şeyə gərək olur. Balaca otaqların divarları bir-birinə yaxın olduğuna görə tağları birləşdirmək asan olur. Amma böyük otaqları tikəndə bu iş çətinləşir. Çətinləşir deyəndə ki, bənnalar həmin otaqların ortasından sütun hörməli olurlar. Bax, qarışqalar evlərini beləcə hörüb 35-40 mərtəbəyəcən qaldırırlar. Həm evlərin, həm də mərtəbələrin arasında yollar olur.   

